
Il-Kumitat iltaqa' fil-Parlament, il-Belt Valletta, fl-4.42 p.m.






MINUTI

Il-Minuti tal-Laqgħa Nru 19, li saret fis-26 ta’ Jannar 2021, ġew ikkonfermati.


SMIGĦ FIR-RIGWARD TAN-NOMINA TA’ DR MARK CAUSON GĦALL-ĦATRA TA’ AMBAXXATUR TA’ MALTA MHUX RESIDENTI GĦAD-DANIMARKA 

IĊ-CHAIRPERSON (Onor. Anthony Agius Decelis): Illum il-Kumitat għandu quddiemu n-nomina ta’ Dr Mark Causon għall-ħatra ta’ Ambaxxatur ta’ Malta mhux residenti għad-Danimarka. Dr Causon jinsab barra minn Malta, u allura qegħdin nużaw il-mezzi teknoloġiċi u din il-laqgħa se ssir permezz ta’ video conference. Nistieden lil Dr Causon biex jingħaqad magħna fil-Kumitat. 

Dr Mark Causon ingħaqad mal-Kumitat permezz ta’ video conferencing.

IĊ-CHAIRPERSON: Insellmulek, Dr Causon. Irrid ninformak li dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika, u skont l-artikolu 48B(4) ta’ dan l-Att, il-Membri tiegħu jistgħu jagħmlulek mistoqsijiet supplimentari relatati mal-mistoqsijiet oriġinali li kull naħa kellha d-dritt liberu li tibgħat.

Dr Causon, skont l-artikolu 38(2) tal-Att dwar l-Amministrazzjoni Pubblika, il-mistoqsijiet u t-tweġibiet għandhom isiru pubbliċi, kemm-il darba l-Kumitat ma japprovax xort’oħra. 

Dr Causon, ninformak ukoll li din il-laqgħa qiegħda tiġi video streamed live fuq il-website tal-Parlament u se tiġi mxandra fuq l-istazzjoni tat-televiżjoni tal-Parlament fi stadju ulterjuri. 

Dr Causon, nitolbok tintroduċi lilek innifsek u tagħtina ftit background dwar l-esperjenzi tiegħek, kif ukoll tgħidilna għalfejn aħna bħala Kumitat għandna napprovaw din il-ħatra tiegħek.

DR MARK CAUSON: Grazzi. L-ewwel nett, niskuża ruħi li fl-aħħar sessjoni m’attendejtx; ħsibt li kulma ridt nagħmel huwa li nibgħat ir-risposti għad-domandi.

Bażikament, jien għandi 59 sena. F’dawn l-aħħar 15-il sena ħdimt dejjem bħala konsulent fuq affarijiet ekonomiċi u Ewropej. Ix-xogħol tiegħi bħalissa jinvolvi li nagħti konsulenza lil numru ta’ NGOs u numru ta’ kunsilli lokali, kemm f’Malta u anke barra minn Malta, fuq affarijiet li għandhom x’jaqsmu mal-ekonomija u affarijiet Ewropej, speċjalment fuq programmi ta’ fondi Ewropej, u anke dawk mhux Ewropej. 

Wara li għamilt 20 sena naħdem fi spiżerija, iddeċidejt li it was time for a change; mort is-Slovakkja nistudja l-ekonomija u għamilt il-Masters fl-ekonomija internazzjonali fis-Slovakkja. B’hekk xogħli huwa f’dan il-qasam. Għal erba’ snin kont il-Manager tal-Europe Direct, li hija parti mid-Directorate-General for Communication (DG Comm) tal-Kummissjoni Ewropea, fejn bażikament kont nieħu ħsieb il-management ta’ information systems dwar kull aspett tal-Unjoni Ewropea. L-iktar xogħol li kien ikollna kien li we send the political message in layman’s terms, biex il-poplu Ewropew ikun jista’ jifhem iktar il-mekkaniżmu ta’ x’qed jiġri fl-Unjoni Ewropea, speċjalment fil-Kummissjoni u fil-Parlament. 

Meta kont hemmhekk, inħtart bħala membru ta’ tim ta’ ħamsa li konna niżviluppaw il-policies u l-aġenda politika tal-Kummissjoni Ewropea. Is-sentejn li għamilt f’dik il-kariga u l-erba’ snin li għamilt fil-Europe Direct kienu esperjenza kbira għalija, għax minnhom titgħallem politika internazzjonali u tibni ħafna relazzjonijiet li jkunu jistgħu jgħinuk fl-iżvilupp tiegħek ukoll. Fil-fatt, meta spiċċajt minn hemmhekk, bdejt nagħti servizzi ta’ konsulenza, għax hemmhekk bnejt network qawwi ta’ kuntatti, sirt naf numru ta’ sindki Maltin u barranin, u allura kont inkun nista’ noffri s-servizz tiegħi bħala konsulent b’mod iktar faċli, għax diġà kelli konoxxenza ta’ numru ta’ nies. 

Matul dawn l-aħħar 15-il sena rnexxieli mmexxi 135 proġett u 32 ERDF projects hawn Malta għal diversi kumpaniji, fosthom tal-manifattura u lukandi, fejn għenthom biex ikunu jistgħu jagħmlu internazzjonalizzazzjoni jew biex ikabbru s-settur tagħhom, kif ukoll biex kumpaniji żgħar jiġu fformati bħala new SMEs. Ikkordinajt ukoll 33 proġett b’fondi tal-Unjoni Ewropea li kienu kollha relatati mal-immigrazzjoni u  kwestjonijiet soċjali, speċjalment bżonnijiet. L-aħħar proġett kbir li kelli kien meta mexxejt il-LIFE project tal-Ministeru għall-Ambjent fil-Buskett. Kien proġett verament interessanti, kemm mill-aspett ta’ tmexxija u anke l-isfidi li kellu għalija u anke għall-ħaddiema. Għamilt ukoll numru ta’ studji ambjentali għal diversi kunsilli biex ikunu jistgħu jiġu f’konformità mal-isfidi Ewropej, speċjalment rigward rapporti dwar sostenibilità. 

Fl-aħħar sentejn u nofs kont ukoll rappreżentant tal-Ministeru għall-Affarijiet Barranin fil-Forum tal-Mediterran, Sommet des Deux Rives, u jien kont ir-rappreżentant fuq is-settur tal-ambjent. Sfortunatament, is-sena l-oħra kellna nagħmlu kollox b’mod virtwali. Waħda mill-proposti li ressaqt jien ġiet fost l-aħħar għaxra u ġiet magħżula għal potential funding. Kien hemm xi tibdil fil-Ministeru għall-Affarijiet Barranin Franċiż li qed jimbotta l-proġetti u l-iffinanzjar, u allura kien hemm dewmien biex inkunu nistgħu nattwaw l-implimentazzjoni tal-proġett. 

Il-proġett tiegħi kien jinvolvi numru ta’ pajjiżi mill-Mediterran, fosthom il-Maghreb, Franza u Spanja, u konna se nittrattaw l-iskart iġġenerat mill-industrija tal-fish farming li, bħalma nafu, qiegħda toħloq problemi u sfidi ambjentali. Fil-fatt, mir-riċerka li għamilna, it-tim li qed naħdem magħhom u jien sibna numru ta’ soluzzjonijiet li jistgħu jiġu applikati, però ovvjament hemm bżonn ta’ fondi kbar biex wieħed ikun jista’ jimplimentahom. 

In a nutshell, naħseb li koprejt is-CV tiegħi u tajt l-informazzjoni dwari.

IĊ-CHAIRPERSON: Grazzi. Issa jmiss li l-Membri tal-Kumitat jistaqsu mistoqsijiet supplimentari għall-mistoqsijiet oriġinali li inti rrispondejt għalihom bil-miktub biex inkunu nafuk iktar fil-fond. Rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Id-Daniżi għamlu passi ’l quddiem fi proġetti ambjentali u ngħataw ċerta attenzjoni f’pajjiżna. Għamilna żmien li matulu kellna delegazzjonijiet tagħna li marru d-Danimarka, jew huma ġew hawn Malta. Kif tista’ tara li aħna, konkretament, nagħmlu xi proġetti ambjentali, speċjalment fis-settur li qiegħed jissemma ħafna, dak tar-riċiklaġġ u l-użu tar-riċiklaġġ għal skopijiet ta’ enerġija? Taħseb li għandu jsir jew le, u f’liema ċirkostanzi?

IĊ-CHAIRPERSON: Grazzi. Dr Causon.
DR MARK CAUSON: Id-Danimarka hija one of the leading European countries fil-qasam ambjentali. Huma jinsabu wkoll fl-ewwel post f’dak li jirrigwarda ċerti aspetti ambjentali. Fil-fatt, il-ġimgħa l-oħra ġie ratifikat mill-Parlament Daniż il-bini ta’ an energy island li se tippropoduċi biżżejjed enerġija mir-riħ li tkun tista’ tlaħħaq mal-bżonnijiet tad-Danimarka. Il-ħsieb tagħhom huwa li meta din tkun fully operational, jibdew ibigħu l-enerġija lill-pajjiżi ġirien tagħhom għax se jkun hemm surplus. Fil-fatt, rigward l-immanniġġjar tal-iskart għandhom istitut partikolari, li jaqa’ taħt il-Ministeru tal-Ambjent, li permezz tiegħu ssir riċerka dwar materjal riċiklabbli u kif tista’ tieħu benefiċċji minnu. Bażikament, dawn joperaw fuq is-circular economy base. 

Dan l-istitut joffri wkoll għajnuna teknika lill-gvernijiet u għajnuna sabiex jgħallmu inġiniera u oħrajn interessati fis-suġġett. L-ambjent huwa wieħed mill-passjonijiet tiegħi. Meta kont qed nagħmel riċerka fuq id-Danimarka, identifikajt li waħda mill-mossi ewlenin tiegħi għandha tkun li nkompli nsaħħaħ ir-relazzjoni li għandna bejn il-Gvern Malti u l-Gvern Daniż billi jsiru numru ta’ laqgħat f’livell għoli bejn il-Ministeri biex inkunu nistgħu niddiskutu x’tip ta’ għajnuna wieħed jista’ jagħti lill-ieħor,  speċjalment il-qsim tal-għarfien tagħhom lill-Gvern Malti. Barra minn hekk, forsi aġenziji jew awtoritajiet Maltin ikunu jistgħu jibagħtu ħaddiema biex jaraw kif qegħdin joperaw hemmhekk u x’qegħdin jagħmlu. 

Inġibu wkoll esperti Daniżi biex ikunu jistgħu jgħinuna fil-qasam ambjentali, speċjalment fuq ir-riċiklaġġ tal-iskart. Illum il-ġurnata m’għadniex nikkreaw l-iskart u narmuh, imma hemm ħafna modi kif  wieħed ikun jista’ jieħu benefiċċji mill-iskart, u d-Danimarka hija fuq quddiem f’dan il-qasam. Pereżempju, minflok ma naħarqu l-iskart tagħna f’inċineratur u ma nieħdu xejn minnu, id-Danimarka tkun tista’ tgħinna sabiex nimxu fuq il-passi tagħha, għax dawn għandhom teknoloġija avvanzata immens. Id-Danimarka hija minn tal-ewwel fis-settur tal-innovazzjoni u r-riċerka, u għandhom istituzzjonijiet tal-aqwa kwalità fejn jinkoraġġixxu r-riċerka, fosthom fuq l-iskart, speċjalment għal soluzzjonijiet innovattivi. Huma jħeġġu wkoll imsieħba barranin biex jissieħbu magħhom fir-riċerka tagħhom. Hemm possibilità kbira li anke studenti tal-università jew riċerkaturi li jaħdmu fl-università jkunu jistgħu jiggwadanjaw billi jkun hemm skambju ta’ informazzjoni u tagħlim mal-istituzzjonijiet Daniżi. Naħseb li għandna ħafna x’nitgħallmu mingħandhom, u forsi nkunu nistgħu ngħallmuhom ċerti aspetti għax, speċjalment fix-xjenza, wieħed irid jikkonsidra l-aspetti kollha, inkluż tat-temp u l-klima, li xi kultant ikunu ta’ żvantaġġ.

IĊ-CHAIRPERSON:   Grazzi.    L-Onor. Mifsud Bonnici jixtieq jistaqsik mistoqsija oħra, jekk jogħġbok.

ONOR. CARMELO MIFSUD BONNICI: Domanda żgħira. Malta u d-Danimarka għamlu ħafna sforzi biex iżidu t-turiżmu reċiproku. Dr Causon, inti ssemmiha din il-ħaġa fi-risposti tiegħek u ssemmi wkoll l-attivitajiet għall-komunità ta’ Maltin fid-Danimarka, li ma tantx hija numeruża. Tista’ tgħid x’għandek f’moħħok fuq dan l-aspett ta’ turiżmu u fir-rigward tal-komunità Maltija li hemm fid-Danimarka? Grazzi.

IĊ-CHAIRPERSON:   Grazzi, Onor. Mifsud Bonnici.  Dr Causon.

DR MARK CAUSON: Fil-fatt, skont il-Ministeru għall-Affarijiet Barranin, l-għadd ta’ Maltin li jgħixu b’mod permanenti fid-Danimarka huwa ta’ 50 persuna biss. Jista’ jkun li n-numru huwa xi daqsxejn ikbar, għax forsi mhux kulħadd jirreġistra jew jinforma lill-Ministeru. Però, mill-aspett ta’ turiżmu, għalkemm għandna influss stabbli ta’ turisti Daniżi lejn Malta, il-figura xorta hija baxxa meta tikkonsidra l-medja ta’ 53,000. Fil-fatt, waħda mill-problemi li hemm hi li rridu nesploraw il-possibilità ta’ rotot li joperaw għal hemmhekk, speċjalment bl-Air Malta, għax jekk tkun iffaċilitata l-aċċessibilità diġà tkun qed tinkoraġġixxi t-turiżmu kemm Malti li jmur hemmhekk u anke dak Daniż li jiġi Malta. Bħalissa hemm biss titjiriet bir-Ryanair. 

Minn riċerka li għamilt jirriżulta li d-Daniżi, apparti li jħobbu ħafna l-baħar u x-xemx, japprezzaw ukoll il-kultura, u l-kultura tagħna hija differenti minn dik Daniża. Allura jekk naħdmu speċjalment mal-MTA u mal-Assoċjazzjoni tal-Lukandiera u jien, nista’ nkun il-go-between bejn it-turiżmu Daniż u t-turiżmu Malti, inkunu nistgħu nippreparaw rapporti biex inġibu turisti mid-Danimarka li japprezzaw il-kultura, b’mod partikolari fil-low season, rather than in the summer months. B’hekk inkunu nistgħu ntejbu u nsostnu t-turiżmu Malti, u fl-istess ħin inkunu nistgħu nferrxu l-kultura tagħna. 

Possibiltà oħra hija li permezz tal-kuntatti li għandi kemm id-Danimarka u anke Malta, inħeġġu aktar ġemellaġġi bejn il-kunsilli, għax għalkemm xi kultant il-ġemeleġġi ma jagħtuhomx ħafna attenzjoni, joħolqu rabtiet interessanti bejn iż-żewġ pajjiżi u b’hekk ikun jista’ jiżdied it-turiżmu wkoll.  Fil-fatt, meta wieħed iqis li d-Danish Village li hemm il-Mellieħa, li huwa operat minn kumpanija Daniża, għamel suċċess, inkun nista’ ninkoraġġixxi negozjanti Daniżi biex jagħmlu investiment fis-settur turistiku Malti, filwaqt li investituri Maltin ikunu jistgħu jespandu fid-Danimarka wkoll.

IĊ-CHAIRPERSON: Grazzi, Dr Causon. L-Onor. Joe Mizzi jixtieq jistaqsi mistoqsija.

ONOR. JOE MIZZI: Fil-qasam marittimu, b’mod speċjali fir-reġistrazzjoni tal-bastimenti, id-Danimarka hija kompetitur għal Malta. Però l-mod kif iħarsu lejn Malta qisu għadu mhuwiex fuq linja li wieħed jista’ jgħin. X’taħseb fuqha din?  

IĊ-CHAIRPERSON: Grazzi, Onor. Mizzi. Bħalissa ngħaqad magħna l-Onor. Clyde Puli, li se jkun parti minn dan il-kumitat. Nirringrazzjawh talli sab il-ħin u qiegħed jagħtina servizz hawnhekk ukoll. Dr Causon.

DR MARK CAUSON: Kif qal sew l-Onor. Mizzi, id-Danimarka hija kompetitur tagħna fil-qasam marittimu. Però, biex inkunu nistgħu ntejbu l-immaġni tas-settur Malti, naħseb li rridu nispjegaw iktar x’qegħdin noffru u x’inhuma l-kondizzjonijiet tagħna, għax naħseb li xi kultant ikun hemm nuqqas ta’ ftehim, speċjalment minn pajjiżi bħalma hija d-Danimarka li hija kompetitur tagħna fil-qasam marittimu. Allura, naħseb li dak in-nuqqas ta’ ftehim dwar il-benefiċċji u x-xogħlijiet li aħna noffru fil-qasam marittimu għandu jkun spjegat iktar. Naħseb li waħda mill-isfidi hija li, jekk ikun possibbli, nagħmlu konferenza żgħira speċifikament fuq il-qasam marittimu, fejn inkunu nistgħu nistiednu lin-negozjanti involuti fis-settur marittimu Daniż biex ikunu jistgħu jattendu għal din il-konferenza fejn nispjegawlhom u nagħtuhom informazzjoni iktar dettaljata dwar Malta.  

Fil-fatt, il-qasam marittimu tad-Danimarka huwa wieħed mill-aqwa; għadhom kif installaw mekkaniżmu ta’ riċiklaġġ tal-iskart marittimu għal skopijiet ta’ enerġija, u qegħdin minn ta’ quddiem fir-riċerka biex il-vapuri ma jibqgħux jaħdmu bil-fossil fuels imma jkunu jistgħu jaħdmu bil-hydrogen. Fil-fatt, huma l-aqwa f’din ir-riċerka u fl-implimentazzjoni, għax għalkemm ir-riċerka dejjem għaddejja, diġà qegħdin jimplimentaw vapuri li jistgħu joperaw bil-hydrogen u għandhom teknoloġiji interessanti ħafna fejn l-iskart tal-vapuri minflok ma jintrema qiegħed jiġi riċiklat jew jerġa’ jintuża. Dan huwa suġġett interessanti ħafna, anke għall-qasam marittimu Malti, għax inkunu nistgħu nitgħallmu mingħandhom u nirriċiklaw jew nerġgħu nużaw l-iskart li jiġi ġġenerat fil-qasam marittimu tagħna.

IĊ-CHAIRPERSON: Grazzi ħafna, Dr Causon. L-Onor. Rosianne Cutajar tixtieq tagħmillek il-mistoqsijiet tagħha.   

ONOR. ROSIANNE CUTAJAR (Segretarju Parlamentari għad-Drittijiet Ċivili u r-Riformi): Dr Causon, nirringrazzjak tat-tweġibiet tiegħek. Ovvjament, jien se nistaqsi xi ħaġa li hija relatata mal-portafoll tiegħi, l-ugwaljanza. Aħna nħarsu lejn id-Danimarka bħala mudell f’dik li hija ugwaljanza bejn il-ġeneri. Naf li huma avant-garde ħafna fejn jidħlu n-nisa fid-dinja tax-xogħol, tant li r-rata tan-nisa fid-dinja tax-xogħol tagħhom hija għolja ħafna. Fejn jidħol work-life balance, huma għandhom ukoll il-paternity leave. Allura rridu naraw kif pajjiżna jista’ jaħdem flimkien mad-Danimarka biex inkomplu nsaħħu l-kunċett ta’ ugwaljanza lokalment. Bħalissa għandna abbozz ta’ liġi li hu mmirat sabiex nilħqu l-40% rappreżentanza femminili fil-Parlament. Xorta se nkunu ftit ’il bogħod minn dik il-figura, imma naf li d-Danimarka, fejn tidħol ir-rappreżentanza tan-nisa fil-Parlament, laħqu t-threshold ta’ 40%. Forsi hemm xi modi kif iż-żewġ pajjiżi jistgħu jaqsmu prattiċi tajbin f’dik li hija ugwaljanza.

IĊ-CHAIRPERSON: Grazzi, Onor. Rosianne Cutajar. Dr Causon.

DR MARK CAUSON: Fil-fatt, sewwa qed tgħid l-Onor. Cutajar. Naħseb li mhux talli laħqu ċerti thresholds, talli m’għandhomx problema ta’ parteċipazzjoni tan-nisa għax f’ċerti setturi għandhom iktar mexxejja femminili milli rġiel. Naħseb li dan huwa każ ta’ kif aħna nkunu nistgħu nitgħallmu mill-prattiċi tajbin tagħhom. Ma rridux ninsew li d-Danimarka hija waħda mill-pajjiżi fejn il-parteċipazzjoni femminili ma bdietx illum, però ilha s-snin, u allura hija inkorporata fis-soċjetà. Naħseb li nkunu nistgħu nitgħallmu ħafna iktar, speċjalment jekk nagħmlu skambju tal-uffiċjali tal-Ministeru tiegħek mad-Danimarka, fejn inkunu nistgħu niddiskutu magħhom u naraw x’qegħdin jagħmlu fil-prattika biex iħajru u jżidu l-parteċipazzjoni tan-nisa.   

Is-servizzi soċjali tad-Danimarka huma pjuttost avvanzati, u allura jagħtu lok li jkun hemm aktar parteċipazzjoni femminili fil-qasam tax-xogħol, fil-qasam edukattiv u anke f’livelli għoljin ta’ tmexxija, għax il-kultura tagħhom ma timponix restrizzjonijiet naturali. Allura rridu ntejbu iktar id-diskussjonijiet magħhom biex naraw kif qegħdin jegħlbu ċerti sfidi li forsi kulturalment lilna jżommuna lura.  B’hekk naħseb li nkunu nistgħu nersqu iktar qrib biex nilħqu l-għanijiet tagħna ta’ 40% parteċipazzjoni femminili fil-Parlament u anke f’setturi oħra fis-snin li ġejjin.

IĊ-CHAIRPERSON: Grazzi, Dr Causon. L-Onor. Karol  Aquilina.

ONOR.  KAROL AQUILINA: Din hi mistoqsija li nagħmilha lil kull min jiġi quddiem dan il-kumitat, jiġifieri m’hemm l-ebda referenza personali. Dr Causon, hemm xi ħaġa li b’xi mod tista’ timbarazza lilek, lil dan il-kumitat, lil min qiegħed jaħtrek jew lill-pajjiż u li allura tħoss li għandek tgħidha lil dan il-kumitat? Dan il-kumitat se jieħu deċiżjoni dwarek, u allura aħna nistennew li tkun trasparenti magħna u tgħidilna jekk hemmx xi diffikultà. Qed nistaqsik din il-mistoqsija ġenerika biex nagħtik l-opportunità li jekk hemm xi ħaġa li trid taqsam ma’ dan il-kumitat dwarek innifsek jew dwar ir-rwol tiegħek, tkun tista’ tagħmel dan.

IĊ-CHAIRPERSON: Grazzi, Onor. Aquilina. Dr Causon.

DR MARK CAUSON: Jien naħseb li hija idea tajba li ħafna mill-ħatriet jgħaddu minn dan il-kumitat, għax b’hekk wieħed ikun jista’ jiddiskuti dak kollu li jkun hemm bżonn. Nieħu pjaċir nilqa’ d-domandi li għamiltuli, għax b’hekk inkun nista’ niffoka aktar fuq dak li tixtiequ bħala Membri Parlamentari li qed tirrappreżentaw lill-Gvern u lill-poplu Malti.  

Min-naħa tiegħi, bħala persuna, naħseb li issa wasalt fi żmien li nkun nista’ nagħti iktar mill-ħiliet li akkwistajt matul is-snin u napplikahom fir-rwol tiegħi ta’ Ambaxxatur ta’ Malta mhux residenti għad-Danimarka. Il-pajjiż li ġejt magħżul għalih jolqotni ħafna, għax jolqot ħafna mis-suġġetti li huma ta’ passjoni għalija, speċjalment l-ambjent u s-sistema soċjali tagħhom. Jien dejjem emmint li meta jkollok ċerta passjoni lejn ix-xogħol li tkun tagħmel, tkun kuntent u meta tqum filgħodu tkun ħerqan biex tmur għax-xogħol u mhux tqum tgerger għax erġajt stenbaħt.    

Fil-karriera tiegħi matul is-snin, meta ddeċidejt li nibdel ix-xogħol li kont qed nagħmel, irriflettejt u ħadt l-azzjoni. Ma bqajtx inżomm ix-xogħol li kont qiegħed nagħmel sempliċement biex ikolli xogħol. Kif għedtilkom, wara 20 sena naħdem fil-farmaċija, iddeċidejt li kien wasal iż-żmien li nibdel, għax irrealizzajt li ma ridtx nirtira naħdem ġo spiżerija. Naħseb li kemm mil-lat akkademiku, u anke mill-esperjenza tal-ħajja tiegħi, inkun nista’ nagħti servizz tajjeb għall-ġid tal-pajjiż.

IĊ-CHAIRPERSON: Grazzi, Dr Causon. Hawn iktar mistoqsijiet? L-Onor. Karol Aquilina.

ONOR. KAROL AQUILINA: Ippermettili, għax ma naħsibx li nftehemt tajjeb. Jien m’għidtlekx biex tagħti opinjoni dwarek innifsek u tgħid jekk intix kapaċi. Jien konvint li inti tħoss li inti kapaċi. Imma li staqsejtek huwa jekk hemmx xi ċirkostanza jew xi ħaġa li ġratlek fil-ħajja li trid taqsamha magħna, għax din tista’ timbarazzak fil-futur meta tkun fir-rwol ta’ ambaxxatur. Trid tifhem li hawn qisna qed nagħmlu att ta’ fidi, li jiġi xi ħadd quddiemna, nitkellmu miegħu għal kwarta jew għoxrin minuta, imbagħad nivvotaw favurih u nagħtuh ir-responsabilità f’idejh. Allura jien nagħti l-opportunità lil dak li jkun biex jekk ikun hemm xi diffikultà, jistqarrha f’dan il-kumitat u jkun miftuħ kemm jista’ jkun dwarha.

IĊ-CHAIRPERSON: Grazzi, Onor. Aquilina. Dr Causon.

DR MARK CAUSON: Le, bażikament m’għandi l-ebda diffikultà. Fil-ħajja tiegħi m’għamilt xejn li jista’ jimbarazza lili jew lill-Gvern. Dejjem imxejt mal-prinċipji li nemmen fihom, li għandek tkun onest f’dak li tagħmel, tammetti fejn għandek ħażin u tammetti fejn huwa tajjeb ukoll.  Voldieri ma naħsibx li għandi iktar xi ngħid.

IĊ-CHAIRPERSON: Grazzi ħafna, Dr Causon. Hawn iktar mistoqsijiet? (Onor. Membri: Le)  La m’għandekx iktar xi żżid, nitolbok tirtira mil-laqgħa sakemm il-Membri tal-Kumitat ikunu jistgħu jiddiskutu l-ħatra proposta. 

Dr Mark Causon ħareġ mil-laqgħa tal-kumitat. 

(Diskussjoni off mic.)

IĊ-CHAIRPERSON: Hawn qbil fuq il-ħatra proposta ta’ Dr Mark Causon bħala Ambaxxatur ta’ Malta mhux residenti għad-Danimarka? (Onor. Membri: Iva) Jidher li hawn qbil unanimu.    

Nitlob lil Dr Causon jidħol lura fil-laqgħa, dejjem permezz ta’ video conferencing. 

Dr Mark Causon daħal fil-laqgħa tal-kumitat.

IĊ-CHAIRPERSON: Dr Causon, dan il-Kumitat iddeċieda li jagħti parir favur il-ħatra tiegħek ta’ Ambaxxatur ta’ Malta mhux residenti għad-Danimarka skont kif ipprovdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika. Skont l-istess provvediment, il-parir tal-kumitat, flimkien mal-Minuti tal-laqgħa, se jintbagħtu lill-Ministru għall-Affarijiet Barranin u Ewropej.

Aħna nawgurawlek ħafna ħidma favur pajjiżna. Jalla jkollok ħafna suċċessi li minnhom igawdi l-poplu Malti u Għawdxi kollu. Grazzi talli kont magħna. 

DR MARK CAUSON: Grazzi ħafna.

IĊ-CHAIRPERSON: Nixtieq nirringrazzja lill-Onor. Aquilina, lill-Onor. Carmelo Mifsud Bonnici, lill-Onor. Emanuel Mallia, lis-Segretarju Parlamentari Rosianne Cutajar, lill-Onor. Clyde Puli, lill-Onor. Joe Mizzi u lil Ms Abela talli kienu magħna biex għamilna dan ix-xogħol.  Sakemm nerġgħu niltaqgħu, nirringrazzjakom tal-ħidma tagħkom. Il-Kumitat għalhekk huwa aġġornat.

Fil-5.16 p.m. il-Kumitat aġġorna.

